
Y Pwyllgor Deddfau 
 
 
Dyddiad: 4 Ebrill 2006 
Amser: 9.30 am 
Lleoliad: Cynulliad Cenedlaethol Cymru, Bae Caerdydd 
Teitl: Craffu ar Ddeddfwriaeth Ewropeaidd yn y Cynulliad 
 
 
Diben y Papur 
 
1. Fel rhan o adolygiad y Pwyllgor o'r broses dechnegol o graffu ar 
ddeddfwriaeth, gofynnodd y Pwyllgor am wybodaeth ynghylch y ffordd y mae 
pwyllgorau'r Cynulliad yn mynd ati i graffu ar ddeddfwriaeth yr Undeb 
Ewropeaidd (UE). Mae'r papur hwn yn amlinellu'r ffordd y mae'r broses wedi 
datblygu a'r ffordd yr ymgymerir â'r gwaith ar hyn o bryd.   
 
Cyflwyniad: Y ffordd y mae Pwyllgorau'r Cynulliad yn craffu ar 
ddeddfwriaeth yr UE  
 
2. Mae Cynulliad Cenedlaethol Cymru yn gyfrifol am roi deddfwriaeth yr UE ar 
waith yn y meysydd hynny y mae pwerau wedi'u datganoli iddo. Erbyn i 
Bwyllgorau'r Cynulliad gael cyfle i graffu ar y rheoliadau gweithredu ar gyfer 
Cymru, nid oes llawer o gyfle i Aelodau'r Cynulliad newid y ffordd y bydd 
deddfwriaeth Ewropeaidd yn effeithio ar Gymru. Yn ystod cyfnod ymgynghori'r 
UE ac, ar ôl hynny, yn ystod y trafodaethau rhwng sefydliadau Ewropeaidd 
ynghylch y ddeddfwriaeth arfaethedig, y mae'r cyfleoedd gorau i sicrhau na 
fydd deddfwriaeth Ewropeaidd yn effeithio'n andwyol ar fuddiannau Cymru.  
 
3. Dylid cofio mai'r prif nod yw craffu ar safbwynt Llywodraeth Cynulliad 
Cymru a'r camau a gymerwyd ganddi mewn perthynas â darn o 
ddeddfwriaeth Ewropeaidd.  
 
4. Mae'r Pwyllgor Materion Ewropeaidd ac Allanol yn gyfrifol am gadw 
trosolwg strategol ar y berthynas rhwng y Cynulliad a sefydliadau'r UE, 
Llywodraeth y DU a sefydliadau Ewropeaidd eraill.  Mae'n gyfrifol am fonitro 
effaith polisïau a deddfwriaeth yr UE, ond mae'n osgoi dyblygu gwaith y 
pwyllgorau pwnc.  
 
5. Caiff y gwaith o graffu ar ddeddfwriaeth yr UE ei brif ffrydio yng ngwaith y 
pwyllgorau pwnc. O dan Reolau Sefydlog y Cynulliad, mae'n ddyletswydd ar y 
pwyllgorau pwnc i gynghori ar ddeddfwriaeth Ewropeaidd sy'n effeithio ar 
Gymru yn eu meysydd cyfrifoldeb.  
 
6. Bydd y Pwyllgor Materion Ewropeaidd ac Allanol yn cael adroddiadau 
rheolaidd ar y gwaith y mae'r pwyllgorau pwnc a'r Pwyllgor Cyfle Cyfartal yn ei 
wneud i graffu ar faterion sy'n ymwneud â'r UE, a hynny er mwyn cryfhau ei 
rôl o ran cadw trosolwg.  
 
Monitro egwyddor sybsidiaredd 



 
7. Mae'r Pwyllgor Materion Ewropeaidd ac Allanol hefyd yn gyfrifol am 
ystyried goblygiadau deddfwriaeth Ewropeaidd arfaethedig o ran 
sybsidiaredd. Sybsidiaredd yw'r egwyddor a ddefnyddir i ddiffinio'r ffin rhwng 
cyfrifoldebau cenedlaethol/rhanbarthol a chyfrifoldebau'r UE. Ni ddylai'r UE 
ond gweithredu i gyflawni ei amcanion mewn achosion lle na fyddai camau 
gan haenau eraill o lywodraeth (lleol, rhanbarthol, cenedlaethol) yn ddigonol 
ac yn effeithiol.  Ei nod yw sicrhau bod penderfyniadau yn cael eu gwneud 
mor agos â phosib at y dinesydd. Yr egwyddor arall sy'n llywio'r UE yw 
cymesuredd. Mae'r egwyddor hon yn ymwneud â'r ffordd y bydd y Gymuned 
yn gweithredu ac mae'n rheoli natur unrhyw gamau a gymerir. 
 
8. Os yw'r Cynulliad o'r farn nad yw'r UE wedi cydymffurfio â'r egwyddor 
sybsidiaredd mewn perthynas â deddfwriaeth benodol a bod deddfwriaeth yr 
UE wedi effeithio'n andwyol ar bwerau'r Cynulliad, nid oes modd cyfreithiol i'r 
Cynulliad Cenedlaethol ei hun orfodi egwyddorion sybsidiaredd a 
chymesuredd. Er hynny, byddai modd i aelod-wladwriaethau herio 
deddfwriaeth yr UE ar y sail honno yn Llys Cyfiawnder Ewrop.  
 
9. Ceir consensws ymhlith rhanbarthau'r UE, ynghyd â seneddau 
cenedlaethol a Phwyllgor y Rhanbarthau (corff ymgynghorol yr UE sy'n 
cynrychioli llywodraeth leol a rhanbarthol), bod angen cadw llygad barcud ar y 
ffordd y gweithredir yr egwyddor sybsidiaredd, gyda golwg ar roi pwysau 
gwleidyddol ar sefydliadau'r UE i sicrhau bod yr egwyddor yn cael ei pharchu. 
Mae dulliau o wneud hynny yn cael eu treialu ar hyn o bryd. Mae'r Pwyllgor 
Materion Ewropeaidd ac Allanol wedi cymryd rhan yng nghynllun peilot 
rhwydwaith monitro sybsidiaredd Pwyllgor y Rhanbarthau. 
 
Dull mwy strategol o ymdrin â materion yr UE 
 
10. Cyn 2005, roedd y Pwyllgorau'n cael rhestri rheolaidd o ddogfennau'r UE 
"a adneuwyd yn Senedd y DU" ac yn penderfynu ar sail y rhestri hynny a 
oeddynt am graffu ar unrhyw gynnig gan yr UE, fel a wneir yn Senedd y DU. 
Er bod yr eitemau ar y rhestri yn cael eu didoli yn ôl eu perthnasedd i 
flaenoriaethau'r Pwyllgorau, tybiwyd nad oeddynt bob amser yn ffordd 
effeithiol o dynnu materion pwysig i sylw'r Pwyllgorau. 
 
11. Yn 2005, mabwysiadwyd dull newydd o graffu ar ddeddfwriaeth a 
pholisïau arfaethedig yr UE ym Mhwyllgorau'r Cynulliad, a hynny ar sail 
argymhelliad y Pwyllgor Materion Ewropeaidd ac Allanol (11 Tachwedd 2004) 
a gymeradwywyd gan Banel y Cadeiryddion (7 Rhagfyr 2004).   
 
12. Yn gyffredinol, mae Cadeiryddion y Pwyllgorau wedi croesawu'r dull mwy 
strategol hwn sydd wedi disodli'r rhestri o ddogfennau a adneuwyd. Cytunodd 
Panel y Cadeiryddion yn ddiweddarach ar brotocol ar gyfer craffu ar 
ddeddfwriaeth a pholisïau arfaethedig yr UE mewn Pwyllgorau (19 Ebrill 
2005) – gweler Atodiad A.  
Ers hynny, cafodd y broses ei hadolygu a mabwysiadodd Panel y 
Cadeiryddion rai argymhellion ychwanegol ar gyfer y Pwyllgorau ar 7 Mawrth 
2006.   



 
13. Defnyddir Rhaglen Waith Flynyddol y Comisiwn Ewropeaidd fel man 
cychwyn ar gyfer nodi dogfennau a allai fod o bwys i'r Cynulliad yn ystod y 
flwyddyn i  ddod. Fel arfer, caiff y Rhaglen Waith ei mabwysiadu yn ystod yr 
hydref y flwyddyn flaenorol. 
 
14. Mae pob Pwyllgor yn cael dadansoddiad o'r Rhaglen Waith gan 
Wasanaethau'r Pwyllgorau ac Ymchwil yr Aelodau. Mae'r dadansoddiad yn 
cymryd i ystyriaeth flaenoriaethau Llywodraeth Cynulliad Cymru. Yna, mae'r 
Pwyllgorau yn cytuno ar y ddeddfwriaeth a’r polisïau arfaethedig allweddol yn 
eu meysydd hwy y maent am gadw llygad arnynt a chraffu arnynt yn ystod y 
flwyddyn.  
 
15. Yn gyffredinol, nid cynigion deddfwriaethol yn unig y mae'r Pwyllgorau yn 
eu nodi fel cynigion sydd o bwys i Gymru. Fel a nodir uchod, ceir mwy o gyfle 
i ddylanwadu ar gynigion y Comisiwn yn ystod y cyfnod ymgynghori. 
 
Monitro deddfwriaeth yr UE a chraffu arni 
 
16. Mae pob Pwyllgor wedi saernïo dull penodol o ymdrin â materion 
Ewropeaidd, gan ddibynnu ar natur y dogfennau y maent wedi dewis craffu 
arnynt neu gadw llygad arnynt.  Gall y Pwyllgorau gadw llygad ar hynt 
polisïau'r UE a thrafodaethau ynghylch deddfwriaeth drwy adroddiadau gan 
Wasanaeth Ymchwil yr Aelodau. 
 
17. Pan fo cynnig deddfwriaethol o bwys mawr, gall Pwyllgor benderfynu 
craffu ar oblygiadau'r cynnig i Lywodraeth Cynulliad Cymru a'i safbwynt ar y 
cynnig hwnnw. Mae rhai Pwyllgorau hefyd wedi casglu tystiolaeth gan 
randdeiliaid ac wedi dod i gasgliadau fel Pwyllgor ar faterion penodol. 
 
18. Fel y cytunodd Panel y Cadeiryddion (7 Mawrth 2006), anogir y 
Pwyllgorau hefyd i ofyn am adroddiadau gan Lywodraeth Cynulliad Cymru ar 
drafodaethau Cyngor y Gweinidogion ynghylch cynigion deddfwriaethol.  O 
wneud hynny, mae'n helpu'r Pwyllgorau i ddilyn hynt unrhyw drafodaethau ar 
faterion sy'n flaenoriaeth iddynt gan fod cynigion gwreiddiol y Comisiwn yn 
aml yn cael eu diwygio'n sylweddol pan fo Senedd Ewrop a'r Aelod-
Wladwriaethau, drwy Gyngor y Gweinidogion, yn ceisio dod i gytundeb. 
 
19. Awgrymir hefyd bod Pwyllgorau yn gofyn i Lywodraeth Cynulliad Cymru 
am gopi o Femoranda Esboniadol Llywodraeth y DU pan fyddant yn craffu ar 
gynnig penodol. Paratoir Memoranda o'r fath ynghylch holl ddogfennau'r UE 
ac maent yn sylfaen i'r gwaith craffu a wneir gan Bwyllgorau Craffu 
Ewropeaidd Ty'r Cyffredin a Thy'r Arglwyddi. Maent yn cynnwys crynodeb 
defnyddiol o ddadansoddiad Llywodraeth y DU o'r mater a'i safbwynt arno.  
 
20. Paratoir rhestr gyflawn o'r holl ddogfennau 'a adneuir yn Senedd y DU' o 
hyd er gwybodaeth ac fe'i darperir i Gadeiryddion y Pwyllgorau.   Mae hyn yn 
ffordd o sicrhau na chaiff unrhyw beth ei golli. 
 
 



Gwasanaeth Ymchwil a Phwyllgor Aelodau 
 
Cyswllt:  Anna Daniel, Swyddfa UE Cynulliad Cenedlaethol Cymru, ffôn: +32 (0)2 
226 6692  
 


